
Тропарь воскресный, глас 4: 
Све́тлую воскресе́ния про́поведь / от А́нгела уве́девша Госпо́дни 
учени́цы / и пра́деднее осужде́ние отве́ргша, / апо́столом хва́лящася 
глаго́лаху: / испрове́ржеся сме́рть, / воскре́се Христо́с Бо́г, / да́руяй 
ми́рови ве́лию ми́лость. 
 
Тропарь святых отцев VII Вселенскаго Собора, глас 8: 
Препрославлен еси́, Христе́ Боже наш,/ светила на земли отцы наши 
основавый/ и теми ко истинней вере вся ны наста́вивый,/ 
Многоблагоутро́бне, сла́ва Тебе́. 
 
Кондак воскресный, глас 4: 
Спа́с и Изба́витель мо́й / из гро́ба, я́ко Бо́г, / воскреси́ от у́з 
земноро́дныя, / и врата́ а́дова сокруши́, / и я́ко Влады́ка воскре́се 
тридне́вен. 
 
Сла́ва Отцу,́ и Сы́ну, и Свято́му Ду́ху. 
 
Кондак святых отцев VII Вселенскаго Собора, глас 6: 
Иже из Отца́ возсияв, Сын неизрече́нно/ из Жены́ роди́ся сугу́б 
естеством,/ Егóже ви́дяще, не отмета́емся зра́ка изображения,/ но, сие 
благоче́стно начерта́юще,/ почитаем верно./ И сего ради истинную 
веру Церковь держа́щи,/ лобыза́ет икону вочелове́чения Христо́ва. 
 
И ны́не, и при́сно, и во ве́ки веко́в. Ами́нь. 
 
Кондaк Пресвятой Богородице, глас 6: 
Предста́тельство христиа́н непосты́дное,/ хода́тайство ко Творцу́ 
непрело́жное,/ не пре́зри гре́шных моле́ний гла́сы,/ но предвари́, я́ко 
Блага́я, на по́мощь нас,/ ве́рно зову́щих Ти:/ ускори́ на моли́тву и 
потщи́ся на умоле́ние,// предста́тельствующи при́сно, Богоро́дице, 
чту́щих Тя. 
 

 



Прокимен, глас 4: Я́ко возвели́чишася дела́ Твоя́, Го́споди, / вся 
прему́дростию сотвори́л еси́.  
 

Прокимен, глас 4, песнь отце́в: Благослове́н еси́, Го́споди Бо́же оте́ц 
на́ших, / и хва́льно и просла́влено и́мя Твое́ во ве́ки. 
 
 

 
Причастен: Хвали́те Го́спода с Небе́с, хвали́те Его́ в Вы́шних.  
Ра́дуйтеся, пра́веднии, о Го́споде, пра́вым подоба́ет похвала́. 
Аллилу́иа. Аллилу́иа. Аллилу́иа. 
 


